
Opprit frå årsmøtet i Trønderlaget
Tid: 14. mars 2026, 11.30-15.00
Stad: Trondheim
Utsendingar: 19 røysteføre frå lokallaga og styret.

Espen Tørset helsa årsmøtet velkomen til Nidaros, eller Trondheim som det òg vert kalla. Han gav 
ordet til forfattaren Martin Ingebrigtsen, som fortalde om vegen til forfattaryrket, dei tre bøkene 
sine og korleis han fann fram til nynorsken.

Sak 1: Opning og konstituering

Espen Tørset vart vald til møteleiar og Ola Haugen Havrevoll til møteskrivar. Som utsendingar til å 
skriva under oppritet valde årsmøtet Kjersti Eggen og Cecilie B. Raustein.

Årsmøtet godkjende innkallinga og saklista utan merknader. Styret fekk i oppdrag å vurdera om 
innkallinga til neste år skal sendast med posten for å vera trygg på at ho når fram til alle.

Alle utsendingane presenterte seg i ein namnerunde:
Lars Moa (Stjørdal), Turid Sørhus (Levanger), Bodil Runde (Levanger), Ragnar Jensen 
(Ørlandet/Orkdal), Vidar Lund (styret/Levanger), Hege Lothe (Noregs Mållag), Miguel Mones 
(Nidaros), Kjersti Eggen (Orkdal), Cecilie Raustein (Nidaros), Herman Ranes (Nidaros), Ellinor 
Bustad (styret/Skaun), Berit Bjerkem (Sparbyggjen), Jakob Bjerkem (Sparbyggjen), Olav Kuvås 
(Skaun), Lars Erik Havdal (styret/Melhus), Turid Kjendlie (styret/Steinkjer), Øystein Idsøe Viken 
(styret/Steinkjer), Espen Tørset (styret/Orkdal) og Ola Haugen Havrevoll (styret/Nidaros).

Sak 2: Årsmelding

Espen Tørset la fram årsmeldinga om arbeidet i 2025. Det kom fram at namna på ettersynsfolka, 
Harald Lein og Herman Ranes, vanta i det utsende skrivet.

Ordskifte til årsmeldinga:

• Lars Moa riste lovord over meldinga og fortalde at Stjørdal mållag i 2021 hadde teke opp i 
seg medlemer frå Selbu og Tydal som tidlegare stod beinveges innmelde i Noregs Mållag.

• Ragnar Jensen meinte at for ein som bur på Ørlandet, er det meir naturleg å høyra til 
Nidaros Mållag enn Orkdal. Hege Lothe svara at kvar og ein sjølv vèl kva lag dei vil stå i.

• Vidar Lund kasta fram tanken om å skipa eit eige mållag på Fosen.

• Det vart òg rødd om Olav Duun-jubileet og tilhøvet til Naumdøla mållag. Vidar Lund og 
Espen Tørset opplyste at Naumdøla no er eit lokallag, og at dei sjølve ynskjer å stå utanfor 
Trønderlaget. Døra står opi om dei ynskjer seg inn i varmen.

Årsmøtet godkjende årsmeldinga med ein liten språkvask.

Sak 3: Økonomi og medlemspengar

Vidar Lund la fram rekneskapen, og Herman Ranes las opp ettersynsmeldinga. Vidar Lund gjorde 
greie for salet av Jul i Trøndelag.

Årsmøtet gav Vidar Lund velfortent takk og klapp for godt arbeid med pengestellet.

Medlemspengar: Styret føreslo å halda på 50 kr i fylkeskontingent for 2027. Lokallaga står fritt til 
å auka sin lut av medlemspengane om dei treng det.
Vedtak: Medlemspengane til Trønderlaget vert 50 kr i 2027.

Sak 4: Arbeidsprogram

Espen Tørset gjorde greie for det føreslegne arbeidsprogrammet. Han trekte serskilt fram at laget 
bør ta opp att utdelinga av barnebokpakkar og stø lokallag som gjer dette. Laget vil òg halda fram 
med inspirasjonsdagar for lærarstudentar.

Merknader:

• Hege Lothe fortalde at Noregs Mållag no førebur berenett med barnebøker som barnehagar 
kan låna ut til heimane. Desse vert klåre til våren.

• Jakob Bjerkem tala om kor viktig organisasjonsarbeidet er som lim i samfunnet. Han drog 
ei samanlikning til korleis sterkt lagsarbeid i andre delar av verda skaper samhald som er 
vanskeleg å knekka, og meinte at organisasjonsopplæringa i Noreg (t.d. i Noregs 
Ungdomslag) har vore avgjerande for korleis politiske rørsler har vakse seg sterke her til 
lands.

• Ellinor Bustad og Øystein Idsøe Viken stødde tanken om at organisasjonslivet er større 
enn den einskilde og avgjerande for samfunnet.

Vedtak: Arbeidsprogrammet vart vedteke.

Sak 5: Budsjett

Vidar Lund la fram eit offensivt budsjett. Styret vil selja nokre fondslutar for å få råd til ei 20 % 
stilling for å styrkja lagsbygginga i heile fylket. Dette skal ikkje vera ein skrivarpost for styret, men 
ein ressurs for å få meir liv i laga.

Ordskifte:

• Lars Moa stødde tiltaket og synte til eigne røynsler som fylkesskrivar i Nei til EU. Espen 
Tørset la til at dei ser til Agder-laga som har gjort noko liknande.

• Cecilie Raustein spurde om styremedlemer bør få honorar. Vidar Lund og Hege Lothe 
meinte at friviljug arbeid framleis må vera grunnstamma, men at ei lita stilling kan utretta 
mykje.

• Ellinor Bustad understreka at dette må vera eit prøveår.

Vedtak: Budsjettet vart vedteke.

Helsing frå Noregs Mållag

Hege Lothe bar fram ei helsing frå sentralleddet. Ho kunne fortelja om stor framgang:

• Noregs Mållag har no 16 456 medlemer, det høgaste talet på 40 år.

• Nynorskveka (6.–12. mai) er ei vellukka nyskaping.

• Ho gler seg over at Språklova no er i verk, og at staten skal fylgja opp nynorskbruken frå juli 
2025.

• Eit viktig mål framover er å få ein ny § 120b i Grunnlova som slår fast at norsk er 
hovudspråket, og at nynorsk og bokmål er jamstelte.

• I skulesakene kjempar laget for nynorsk som hovudmål eller språknøytrale skular i 
vidaregåande opplæring.

Sak 6: Val

Olav Kuvås la fram innstillinga frå valnemnda. Alle innstilde vart samrøystes valde.

Nytt styre:

• Leiar: Turid Kjendlie (ny)

• Styremedlemer: Øystein Idsøe Viken og Lars Erik Havdal (ikkje på val). Vidar Lund (2 år), 
Cecilie Raustein (2 år), Robert Øvsti (1 år), Jakob Bjerkem (2 år).

• Varamedlemer: 1. Anna Bersås, 2. Espen Tørset, 3. Annbjørg Grevskott, 4. Camilla Bilstad, 
5. Gunnar Kvifte.

Andre val:

• Valnemnd: Ola Haugen Havrevoll (3 år), Arnt Stavset (2 år) og Inger Jarstein (1 år).

• Ettersynsfolk: Herman Ranes og Harald Asbjørn Lein.

• Utsendingar til landsmøtet i Noregs Mållag: Turid Kjendlie, Øystein I. Viken og Oliver 
Hovden. Vara: Ellinor Bustad. Resten av styret som varautsendingar.

Espen Tørset melde at styret til neste år bør leggja fram endringar i lovene for å tydeleggjera krava 
til talet på styrefolk.

Den nyvalde leiaren, Turid Kjendlie, takka dei avgåande styremedlemene Espen, Ellinor og Ola for 
innsatsen deira. Dei fekk gåvekort på bøker som takk.

Etter dei formelle sakene heldt Lars Moa eit fengjande innlegg om arbeidet sitt med å omsetja 
færøysk litteratur til norsk. Han har omsett over tjue bøker, m.a. ein tetralogi av Jóanes Nielsen. 
Moa fortalde om striden med å få bøkene utgjevne og om innhaldet i verk som Brahmadellane og 
Dropshjarte.

Møteleiar Espen Tørset takka for frammøtet og ynskte alle vel heim kl. 14.57.

Ola Haugen Havrevoll
Møteskrivar

Kjersti Eggen
Medunderskrivar

Cecilie B. Raustein
Medunderskrivar

